
					ఈ పుట అచ్చుదిద్దబడ్డది

ప్రియ మొప్పఁ బ్రియులును బ్రియలను గూడి - ప్రియరక్తపానసంభృత కేలి దేలి7820

చెలువొప్ప రాముఁడు సీతతోఁ గూడి - వెలయుఁగా” కంచు దీవించుభూతములు

కలిగి భయంకరాకారమై యున్న - కలహరంగముఁ జొచ్చి కడుచోద్య మంది

పనవుచు నేడ్చుచుఁ బతిఁ బేరుకొనుచు - జనుదెంచి యందు రాక్షసవధూజనము

తునిసి నెత్తుటఁ దొప్పదోఁగినకేలు - తనుపారు కిసలయతల్పంబు గాఁగ

నకలంకతరములై యడరి పైఁ బర్వు - మకుటరత్నారుణమండలప్రభలు

తనుఁ బెక్కు గప్పినఁ దద్దయు నొప్పు - ఘనధాతువస్త్రనికాయంబు గాఁగ

నని వడఁ బర్వి సర్వాంగంబులందుఁ - దలకొన్న మెదడు చందనచర్చ గాఁగఁ

జతురసంఘట్టనజాతాస్థిరజము - ప్రతిలేని పుష్పపరాగంబు గాఁగఁ

దాలసముత్తాలదండము ల్విరిగి - వ్రాలి తూఁగాడెడు ధ్వజములఁ గ్రాలు

కోమలమృదులదుకూలఖండములు - వేమఱుఁ బై వీచు వీవన ల్గాఁగఁ
7830

నంతంతఁ జుట్టును నవనిపై నున్న - దంతావళోరుముక్తాఫలావళులు

వరుసతో బడిసిపో వైచినఁ జెదరి - కరమొప్ప మల్లికాకళికలు గాఁగ

నరుదుగాఁ బర్విన యారామచంద్రు - శరచంద్రికలచేత సంతాప మంది

వీరలక్ష్మీఘనవిరహాగ్ని గ్రాగి - ధారణిఁ బడియున్న దశకంఠుఁ గనిరి

కని యంత శోకాబ్ధి కరడులఁ దేలి - దనుజేశుపైఁ బడి దానవాంగనలు




మందోదరీవిలాపము


పనువ మందోదరి పతిమీఁద వ్రాలి - తనరెడుశోకాబ్ధిఁ దరియింపలేక

కలసి బాష్పంబులు కన్నుల దొరుఁగ - బలుమాఱు నెలుఁగెత్తి పలవింపఁ దొడఁగె

“హారాక్షసేశ్వర! హావీరవర్య! - హారణాలంకార! హానాథ!" యనుచు

నలఁతయుఁ బలువగ లడలు దీపింపఁ - బలుమాఱుఁ బలవించి పతిఁ జూచి పలికె.

"లంకేశ! నేఁడు నీలంకలోపలికి - శంకింప కినరశ్మిజాలము ల్చొచ్చె;
7840

నెడ రయ్యె నిపు డని యింద్రాదిదివిజు - లుడువీథి నందఱు నుబ్బుచున్నారు;

అమరాధిపతి గెల్చి యనలుని గెల్చి - సమవర్తి నాజిలో సాధించి, మఱియుఁ

బాశహస్తుని గెల్చి పవమాను గెలిచి - యీశానుసఖు గెల్చి యీశాను గెలిచి

నీలావు లావుగా నిఖిలలోకముల - వాలుదు వెందు దుర్వారుండ వీవు;

నీ కిట్టిదుర్దశ నేఁ డేల కలిగె? - నీకంటె బలియురు నేర్చిరే కలుగ?

"ధారణీసుత నిమ్ము తగదు రాఘవుఁడు - నారాయణుఁడు గాని నరుఁడు గాఁ డతఁడు"

అని నీకుఁ జెప్పితి నకట నాపలుకు - వినవైతి నీవిధి విన నేల నిచ్చుఁ?

‘‘దప మాచరించుచో దశకంఠ! దొల్లి - విపులైకనిష్ఠతో విదితంబు గాఁగ

నీ వింద్రియంబుల నెఱి నిగ్రహించి - తావైరమున నిప్పు డవి యేమఱించి

యనుకూలశత్రులై యాయింద్రియములు - జనకజఁ దెప్పించి సమరంబులోనఁ
7850

		 ఈ పేజీలో చివరి మార్పు 5 మార్చి 2024న 06:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

